
O inorbïo dunque dä pûa,

O l’investe a Diligenza,

Chi ne porta zù in t’un fosso!...



A sentî, che scinfonìa!

Tutti lì dosso e bordosso,

Spaventæ, e morti dä puia!...

Mi sunnâvea no ve a posso.



Un-na cianze, l’atra a cria;

Ven a quella o goscio grosso.

E a quell’atra e convulscioin!...



Criava o Barba comme un scemmo

Cò-cò-cò... cà-cà... cazzemmo!

E parlando con licenza

O s’imbalsama i cäsoin...



Traspirava a quinta essenza;

Mi taxeivo pe-a decenza,

Ma m’ëo dæto zà per frito...



O Zembetto, ch’ëa restôu

Suffuccôu, ammalluccôu

Sotto e gambe do Spozôu,

O dixeiva fito fito:

O m’ammassa! to - pulito!

Che l’avieìvo scciaffezzôu.



Criava e Donne: aggiutto! aggiutto!

Per fortun-na in t’un momento

Sbuccò gente da per tutto,

Che adrisson, non senza stento,

A Carossa e chi gh’ëa drento.



Me son parso rinasciûo,

Ma resteì sempre ciù tristo

In pensando all’avvegnûo;

